
※四診心法要訣-第一篇/總論 

識病之要道 

  望以目察，聞以耳占，問以言審，切以指參。明斯

診道，識病根源，能合色脈，可以萬全。 

〔註〕： 

  此明望、聞、問、切為識病之要道也，經曰：望而知之為之神，是

以目察五色也；聞而知之謂之聖，是以耳識五音也；問而知之謂之工，

是以言審五病也；切而知之謂之巧，是以指別五脈也。神、聖、工、巧

四者，乃診病要道，醫者明斯，更能互相參合，則可識萬病根源，以之

療治，自萬舉而萬當矣！ 

 


